
Talba

 MINUTI

Il-Minuti tal-laqgħa Nru. 89 li saret fid-19 ta' Lulju, 2006 kienu konfermati.
PREŻENTAZZJONI TA’ KARTI
THE CHAIRMAN (Onor. Jason Azzopardi):  Qed nippreżenta lill-Kumitat din il-korrispondenza:- 
Ittra mill-Uffiċju ta’ Mr Speaker datata l-14 ta’ Lulju 2006 fejn irrefera korrespondenza mill-President ta’ l-Inter-Parliamentary Union dwar is-suġġett “Reforming the United Nations”; u
E-mail mis-Senat ta’ l-Olanda dwar proposta mill-Kummissjoni Ewropeja dwar direttiva ‘on criminal measures aimed at ensuring the enforecement of intellectual property rights (COM(2006)168 final) li ż-żewġ Kmamar tal-Parlament Olandiż qed iqisu li m’hijiex kompetenza tal-Kummissjoni Ewropea skond il-kriterji ta’ sussidjarjeta’ u proporzjonalita’.
INFORMAZZJONI MILL-ONOR MICHAEL FRENDO, MINISTRU GĦALL-AFFARIJIET BARRANIN, DWAR L-IMMIGRAZZJONI IRREGOLARI FID-DAWL TAL-LAQGĦA LI SARET F’RABAT, IL-MAROKK, FL-10 U L-11 TA’ LULJU, 2006, U L-LAQGĦA TAL-MINISTRI TA’ L-AFFARIJIET BARRANIN TA’ L-UNJONI EWROPEA LI SARET FI BRUSSELS FIS-17 TA’ LULJU, 2006.

THE CHAIRMAN: Ngħaddu mill-ewwel għall-item prinċipali ta’ din il-laqgħa fejn il-Onor Michael Frendo, Ministru għall-Affarijiet Barranin, se jagħti nformazzjoni dwar l-immigrazzjoni llegali fid-dawl tal-laqgħa li saret f’Rabat il-Marokk fl-10 ta’ Lulju li għadda u l-Laqgħa tal-Ministri għall-Affarijiet Barranin ta’ l-Unjoni Ewropea li saret fi Brussels fis-17 ta’ Lulju li għadda.  Dawn huma żewġ laqgħat importanti ħafna fejn, fil-fehma tiegħi, Malta semmgħet leħenha b’mod qawwi u assertiv permezz tal-Ministru ta’ l-Affarijiet Barranin.  Issa se ngħaddi biex nagħti l-kelma lill-Ministru biex jitfa’ aktar dawl fuq x’ġara f’dawn iż-żewġ laqgħat.  
ONOR. MICHAEL FRENDO (Ministru għall-Affarijiet Barranin):  Grazzi, Sur President.  Qegħdin nagħmlu din il-laqgħa fid-dawl ta’ x’ġara fil-laqgħa tal-Marokk kif ukoll il-General Affairs and External Relations Council (GAERC) li segwa fi Brussels.  Kif taf int, Sur President, Malta ilha taħdem kważi sena kemm fuq livell ta’ Ministru ta’ l-Affarijiet Barranin kif fuq livell ta’ Ministru tal-Ġustizzja u l-Intern, għax naturalment din il-materja hija prinċipalment trattata fil-Kunsill dwar il-Justice and Home Affairs, biex tpoġġi dan l-item ta’ l-immigrazzjoni llegali fuq quddiem ta’ l-aġenda ta’ l-Unjoni Ewropea.
Kien f’Settembru tas-sena li għaddiet li jiena tlabt lill-Presidenza Ingliża biex fid-diskussjoni tal-laqgħa informali tal-ministri ta’ l-affarijiet barranin, li huwa msejjaħ il-Gymnich, f’Newport tagħmel item biex niddiskutu l-immigrazzjoni llegali.  Kienet l-ewwel darba li qatt ġie diskuss dan is-suġġett f’laqgħa nformali fuq il-livell ta’ ministri għall-affarijiet barranin.  Aħna nsistejna li din il-materja għandha tinżamm għolja fuq l-aġenda ta’ l-Unjoni Ewropea u ħadna inizjattivi f’dak li kellu x’jaqsmu mal-conditionality fir-rigward ta’ l-iżvilupp fid-dawl ta’ l-Artiklu 13 tal-Ftehim ta’ Cotonou.  Tlabna wkoll biex jittieħdu diversi azzjonijiet biex Malta tiġi mgħejjuna fid-diffikultajiet li għandha bl-immigrazzjoni llegali.  Aħna bqajna għaddejjin b’din il-pressjoni kemm min-naħa tad-Deputat Prim Ministru Tonio Borg, fil-Justice and Home Affairs Council, kif ukoll min-naħa tiegħi sakemm irnexxielna li fil-Kunsill Ewropew ta’ Diċembru li għadda l-Unjoni Ewropea fuq livell ta’ heads of government għamlet commitment biex isir programm li jindirizza l-issue ta’ l-immigrazzjoni llegali.  Jekk inti tara l-konklużjonijiet tal-European Council ta’ Diċembru ssib li hemm programm sħiħ ta’ attivitajiet min-naħa ta’ l-Unjoni Ewropea, fosthom issues dwar joint patrols, joint repatriation, azzjoni biex insaħħu l-kapaċita’ ta’ l-Unjoni Ewropea biex tissalvagwardja l-borders tagħha u biex nagħtu assistenza lil min fil-fatt għandu l-iktar bżonn biex jiffaċċja din il-problema.    
Fil-Five plus Five Malta, flimkien mal-Libja, kienet għamlet nonpaper fejn qalet li rridu konferenza li tiġbor flimkien lill-pajjiżi ta’ oriġini, ta’ transitu u ta’ destinazzjoni.  Fil-fatt din kienet idea li jien iddiskutejt fi Tripli ma’ Shalgam, il-Ministru għall-Affarijiet Barranin Libjan.  Din in-nonpaper kienet ġiet adottata fil-Five plus Five u billi aħna kellna l-Presidenza tal-Five plus Five jiena kont ikkomunikajt dik id-deċiżjoni lill-Kummissarju Frattini.   
Meta ġejna għal-Laqgħa tal-Kapijiet ta’ l-iStat ta’ Diċembru, Spanja, flimkien mal-Marokk, ħarġet bi proposta biex issir konferenza Ewro-Afrikana dwar il-migrazzjoni li għall-ewwel darba tiġbor lill-pajjiżi ta’ oriġini, ta’ transitu u ta’ destinazzjoni.  Aħna tajna appoġġ sħiħ għal dik il-konferenza avolja fin-nonpaper tal-Five plus Five aħna konna għedna li din il-konferenza tista’ ssir fi Tripli u sussegwentement jista’ jkun hemm laqgħa oħra f’Malta.  Aħna m’aħniex se noqogħdu nqajjmu kwestjoni fuq fejn se ssir il-laqgħa għax wara kollox l-importanti hu li l-laqgħa ssir.

Waqt li konna għaddejjin bid-diskussjonijiet fuq din il-materja beda joħroġ ċar li din il-konferenza tal-Marokk kienet se tikkonċentra fuq ir-rotot li jgħaddu mill-Marokk għal Spanja u mill-Marokk għall-Canary Islands u mbagħad għal Spanja.  Jiena deherli li dik kienet se tmur ‘il bogħod minn dak li fil-fatt kien ġie espress fil-konklużjonijiet tal-European Council u allura kont ktibt lill-Kummissarju Frattini darbtejn u anke tkellimt ma’ l-organizzaturi fejn għedtilhom li fil-fehma tiegħi għandhom jiġu mistiedna wkoll il-pajjiżi ta’ oriġini tal-Lvant ta’ l-Afrika, jiġifieri dawk il-pajjiżi li l-iktar li jaffettwaw l-immigrazzjoni llegali għal Malta.   Qed ngħid l-iktar għax aħna wrejna kif anke l-pajjiżi li kienu preżenti fil-Marokk fil-fatt jaffettwaw lir-rotot li jwasslu lejn Malta.  Mill-bidunett aħna ħadna l-pożizzjoni politika li din il-materja ma tistax titrattaha ma’ rotta waħda biss għax jekk inti tagħmel hekk awtomatikament tkun qed tibgħat messaġġ lill-organizzazzjonijiet kriminali internazzjonali li dik ir-rotta se tagħlaq u b’hekk titfa’ l-pressure kollha fuq ir-rotta l-oħra.  Aħna għedna li biex din il-kwestjoni tiġi ndirizzata sewwa jrid ikollok il-pajjiżi ta’ oriġini, ta’ transitu u ta’ destinazzjoni kif ukoll li titratta r-rotot kollha fl-istess żmien.  Kien hemm min ma kienx ta’ din l-opinjoni u qal: Isma’, biex din il-kwestjoni tkun maniġibbli rridu noħduha reġjun reġjun.  Allura għal-laqgħa ta’ Rabat fil-Marokk aħna ħadna l-pożizzjoni li għalkemm għandna nkomplu bl-enfasi fuq ir-rotot li jgħaddu mill-Punent ta’ l-Afrika aħna rridu li jkun hemm approach ħolistiku billi jiġu mistiedna wkoll il-pajjiż ta’ oriġini tal-Lvant ta’ l-Afrika.

Dan fil-fatt ma sarx.  Għalkemm bqajna ninsistu fuq il-kundizzjoni tagħna, aħna, bħala team players tajbin fi ħdan l-Unjoni Ewropea u fi ħdan il-Euro-Med, iddeċidejna li naċċettaw il-pożizzjoni kif inhi pero’ ridna li l-kumitat ta’ follow-up ikun miftuħ għal dawk il-pajjiżi li ma kienux se jkunu preżenti fil-Marokk.  Pero’ hawnhekk ħareġ il-kunċett li l-follow-up committee jkun magħmul biss mis-senior officials tal-pajjiżi li ġew mistiedna biex jipparteċipaw li, by the way, jinkludi lil Malta.  

Allura kien baqgħalna l-issue tad-dikjarazzjoni.  Fil-Marokk aħna għedna li rridu li d-dikjarazzjoni tirrifletti l-aspett globali u fil-fatt jekk inti tħares lejn id-Dikjarazzjoni ta’ Rabat għandek issib riferenza ċara għall-aspett li l-migrazzjoni m’hijiex marbuta biss mar-rotta tal-punent.  Din għalina kienet ħaġa kruċjali.  Issa se naqra l-parti rilevanti tad-dikjarazzjoni:  
We commit to encourage and deepen the political and operational dialogue between the European Union and Africa on migration and development by -  ħa nibda bir-riferenza B - bearing in mind the inter-relationship between many migratory routes... 
 Hemmhekk aħna ridna nagħmlu l-punt li għalkemm f’Rabat qed nitkellmu fuq rotta waħda kulmin kien preżenti f’Rabat iddikjara li aħna nafu li hemm inter-relazzjoni bejn ir-rotot migratorji kollha.  Dik hija waħda mill-affarijiet li aħna nsistejna fuqhom u li qiegħda mniżżla fid-dikjarazzjoni.  Din imbaaħad tkompli hekk:

 Encourage the relevant countries and organisations in Africa and Europe to adhere to the concepts of the Rabat Conference. 
 Mela aħna ridna nagħmluha ċara li l-kunċetti tal-Konferenza ta’ Rabat ikunu miftuħin għall-pajjiżi u għall-organizzazzjonijiet fl-Afrika u fl-Ewropa.  Mela għada pitgħada anke l-pajjiżi tal-Lvant ta’ l-Afrika jistgħu jgħidu li huma wkoll jaderixxu għall-kunċetti tal-Konferenza ta’ Rabat.  Il-pajjiżi tal-Lvant ta’ l-Afrika ma kienux firmatarji pero’ d-dikjarazzjoni hi miftuħa biex pajjiżi oħra jaderixxu għall-kunċetti tal-Konferenza ta’ Rabat.

Wieħed mill-kunċetti li ħdimna ħafna għalih qiegħed fil-paragrafu A fejn hemm riferenza għall-konferenza ta’ Tripli li Malta u l-Libja kienu ħarġu biha fin-nonpaper tal-Five plus Five.  Fuq din Malta ħadmet flimkien mal-Libja u hawnhekk ta’ min jgħid li Malta ħadmet diversi drabi bħala interlokutur bejn il-Libja u l-Unjoni Ewropea.  Aħna għamilniha ċara li se naċċettaw il-pożizzjonijiet tal-konferenza għax bil-mod kif innegozjajna flimkien wasalna għal agreeable wording u daħlu ċerti affarijiet, fosthom, li jkun hemm riferenza għall-konferenza ta’ Tripli bejn l-Unjoni Ewropea u l-Unjoni Afrikana u li din il-laqgħa ssir sa l-aħħar ta’ l-2006.  
Sur President, aħna ridna nuru li minkejja li l-Konferenza ta’ Rabat kienet importanti - jiena hawn nixtieq nifraħ lill-organizzaturi, speċjalment lil Spanja, lill-Marokk u lil Franza li ħadmu ħafna biex saret il-konferenza - għaliex għall-ewwel darba laqqgħu flimkien lill-pajjiżi ta’ oriġini, ta’ transizzjoni u ta’ destinazzjoni, ma ridnihiex tkun konferenza li titkellem fuq ir-rotot tal-punent u tagħlaq hemm imma  ridniha tkun parti minn proċess.  Dan il-proċess jinkludi l-Konferenza ta’ Tripli li tikkonċentra fuq ir-rotot kollha partikolarment fuq ir-rotta tal-Mediterran Ċentrali.

Għal din il-konferenza aħna attendejna b’serjeta’ kbira u kellna delegazzjoni ta’ disa’ min-nies biex stajna nattendu l-laqgħat tal-konferenza u diversi laqgħat bilaterali. 
Waqt il-konferenza kelli l-okkażjoni li nitkellem mal-Kummissarju Frattini fejn infurmani bl-iktar mod ċar li kien se jinpenja ruħu personalment biex jassigura li jl-joint patrols isiru fil-Mediterran Ċentrali wkoll.  Fil-fatt dan anke iddikjarah bl-iktar mod ċar fil-laqgħa li kien hemm fl-24 ta’ Lulju tal-Justice and Home Affairs Council.  Hawnhekk irrid ngħid li fil-laqgħa tas-17 ta’ Lulju tal-Ministri ta’ l-Affarijiet Barranin jien tlabt lill-Presidenza Finlandiża biex iddaħħal item speċifikament  fuq l-immigrazzjoni llegali.  Inizjalment kien hemm min ried li dan ikun item taħt any other business pero’ għalina ma kienx aċċettabbli li jkun under any other business imma ridnih ikun parti ntegrali mill-aġenda tal-laqgħa.  Jien kelli l-okkażżjoni li nakkumpanja lill-Prim Ministru għal-laqgħa fil-Finlandja hekk kif din kienet se tieħu l-presidenza u hemmhekk kemm il-Prim Ministru u kemm jiena konna bdejna nispjegaw lill-Prim Ministru Finlandiż li aħna rridu li din il-materja tibqa’ ‘l fuq fl-aġenda ta’ l-Unjoni Ewropea.   Fil-fatt nixtieq nirringrazzja lill-Presidenza Finlandiża għall-fatt li kienu sensittivi ħafna għall-problema tagħna.  

Fil-laqgħa tal-General Affairs and External Relations Committee jiena tkellimt fuq kemm hu importanti li Malta jkollha l-appoġġ mhux biss tal-Kummissjoni imma anke tal-pajjiżi membri biex inkunu nistgħu nagħmlu l-joint patrols.  Jiena spjegajt kemm din hija problema serja għalina.   Inzerta li l-issue tat-trawler Spanjol kienet għadha fil-bidu tagħha u jien għamilt appell lill-pajjiżi biex jagħtu l-appoġġ tagħhom kollu lill-Frontex biex isiru l-joint patrols.  Għaliex għamilt dan, Sur President!  Għaliex il-Kummissjoni Ewropea m’għandhiex navy tagħha u allura huwa importanti li l-Frontex issib l-appoġġ tal-pajjiżi li jistgħu jipprovdu l-mezzi biex isiru dawn il-patrols.  Aħna nafu li t-talbiet ta’ Frontex għar-rigward tal-patrols fis-Central Mediterranean huma ndirizzati l-aktar lejn l-Italja u l-Greċja.   Dakinhar jien għamilt appell biex il-pajjiżi jirrispondu għat-talbiet li kienet qed tagħmel il-Frontex kif ukoll kellna diskussjoni tajba ħafna fuq il-problema ta’ l-immigrazzjoni llegali u fuq il-vulnerabilita’ tal-fruntieri tal-baħar ta’ l-Unjoni Ewropea.  Jien naħseb li issa qed jidħol il-kunċett li mhux il-fruntieri kollha ta’ l-Unjoni Ewropea huma l-istess.  Dan għaliex jekk inti għandek immigrazzjoni llegali fuq l-art, għall-grazzja ta’ l-argument, inti tista’ tagħlaq dik il-fruntiera, imma meta qed titkellem fuq fruntiera fuq il-baħar inti ma tistax timbotta lin-nies lura.  Barra minn hekk aħna ma jidhrilniex li l-fruntieri tal-baħar tan-North Sea huma l-istess bħall-fruntieri tal-Baħar tal-Mediterran.  Allura aħna qed indaħħlu l-kunċett li fl-Unjoni Ewropea hemm fruntieri tal-baħar li huma aktar vulnerabbli bħal, per eżempju, il-fruntieri tal-Canary Islands u ta’ Malta.   Aħna qegħdin ngħidu li l-għajnuna ta’ l-Unjoni Ewropea trid tkun indirizzata l-iktar lejn il-fruntieri l-aktar vulnerabbli għax aħna rridu niddistingwu bejn fruntieri tal-baħar u fruntieri ta’ l-art.
Erġajt semmejt l-issue ta’ l-Artiklu 13 tal-Ftehim ta’ Cotonou – ftehim bejn l-Unjoni Ewropea u l-istati ta’ l-Afrika, tal-Carribean u tal-Paċifiku (ACP), bħalma kont semmejtu fid-diskors tiegħi fil-Laqgħa tal-Marokk, għax din l-issue ilha on the cards għal madwar sena.  Aħna din issa qajjimniha fil-kuntest tal-ministri ta’ l-iżvilupp u mhux fil-kuntest tal-ministri ta’ l-affarijiet barranin. Minkejja li Malta għamlet argument b’saħħtu meta tkellmet dwar conditionality, jiġifieri li meta l-Unjoni Ewropea tagħti għajnuna ta’ żvilupp lill-pajjiżi li minnhom jiġu l-immigranti llegali għandu jkun hemm bħala kundizzjoni li huma jirrispettaw l-Artiklu 13 tal-Ftehim ta’ Cotonou, kien ċerta reżistenza.  Qabel ma tkellmet Malta ħadd ma kien jitkellem fuq l-Artiklu 13 tal-Ftehim ta’ Cotunou mentri fl-Unjoni Ewropea llum kulħadd jitkellem fuqu.   Minkejja li dan il-kunċett ta’ conditionality ma ġiex aċċettat, pero’ issa flok conditionality qed nitkellmu fuq inter-linkage li tista’ tfisser li flok ma tingħata l-ebda għajnuna nagħtik iktar għajnuna jekk int tikkollabora. F’dan l-istadju l-Unjoni Ewropea bdiet djalogu mal-pajjiżi ta’ oriġini fejn qed tgħidilhom li huma għandhom ir-responsabbilta’ li jwettqu dak li hemm fl-Artiklu 13 tal-Ftehim ta’ Cotonou.  Mela anke hawn il-pożizzjoni li ħadet Malta fi ħdan l-Unjoni Ewropea ħalliet l-effett tagħha.
Issa ħalli niġi biex nitkellem fuq dak li m’aħniex kuntenti bih.  M’aħniex kuntenti għax l-Artiklu 13 tal-Ftehim ta’ Cotonou beda jiġi diskuss mill-Kummissjoni fil-kuntest tal-Laqgħa tal-Marokk mal-pajjiżi tal-West and Central Africa u mhux mal-pajjiżi tal-Horn of Africa.  Aħna qegħdin ngħidu li tajjeb li nbeda d-djalogu mal-pajjiżi tal-Punent ta’ l-Afrika pero’ rridu li dan id-djalogu jibda wkoll mal-pajjiżi tal-Lvant ta’ l-Afrika.  Aħna nirċievu bosta mill-immigranti llegali mill-Horn of Africa fejn sa ċertu punt hemm iktar instabilita’ politika milli hemm fin-naħa l-oħra ta’ l-Afrika u allura wieħed jifhem li l-Commission bdiet min-naħa l-ħafifa.  Fil-fatt illum waslet dgħajsa oħra li l-parti kbira minnhom huma mill-Eritrea.  Aħna qed ngħidu tajjeb li tibda min-naħa l-ħafifa pero’ inti għandek taħdem ukoll fin-naħa l-iktar diffiċli fejn hemm l-iktar bżonn.   
Sur President, aħna fil-laqgħa ta’ Rabat ma rajniex din il-problema biss mil-lat ta’ policing imma qed narawha wkoll mill-aspett ta’ żvilupp, liema aspett kien b’saħħtu fid-diskussjonijiet li saru f’Rabat.  Ħafna pajjiżi tkellmu fuq l-importanza li jsir żvilupp fl-Afrika biex tiġi miġġielda l-poverta’ kbira li hemm.  Għalhekk jiena ma rridx nagħti l-impressjoni li rrid nitkellem biss dwar kif se nwaqqfu n-nies milli jiġu Malta u kif se nagħmlu biex nibagħtuhom lura imma irridu nitkellmu fuq din il-problema biex niġġieldu l-kriminalita’ internazzjonali organizzata. Jekk kull persuna li tiġi fuq dgħajsa tħallas $1000 jew $3000 malajr tista’ tagħmel kalkolu li 200 persuna fuq dgħajsa tiġi somma konsiderevoli aħseb u ara dgħajsa wara dgħajsa wara dgħajsa.  F’din il-materja aħna qegħdin niġġieldu lill-kriminalita’ internazzjonali li għandha l-flus u qegħda tagħmel dan it-traffikar b’mod organizzat.  Għalhekk kien kruċjali li Malta tmur il-Marokk u tgħid:  Iva, aħna mhux kontra li niddiskutu r-rotot tal-punent u tistiednu l-pajjiżi tas-sub-Saharian Africa, imma intom tridu tifhmu wkoll li hemm ir-rotta tal-Mediterran Ċentrali li hija waħda mir-rotot prinċipali.  Meta jiena mort il-Marokk wieħed mill-punti li enfasizzajt kien il-fatt li aħna kellna mal-500 immigrant llegali li ġew mill-pajjiżi tal-Punent ta’ l-Afrika u dan ifisser li wħud min-nies minn dawk il-pajjiżi jużaw ir-rotta tal-punent u oħrajn jużaw ir-rotta tal-Mediterran Ċentrali. Dan isaħħaħ l-argument tagħna li ma tistax taqbad din il-kwestjoni biċċa biċċa u jekk trid taqbadha biċċa biċċa għal raġunijiet ta’ practicality dan trid tagħmlu bħala parti minn proċess.  Naturalment jien spjegajt ukoll xi jfissru 500 pesuna għal Malta fil-kuntest ta’ densita’ tal-popolazzjoni ta’ 1,300 persuna kull kilometru kwadru.

Mela issa qegħdin f’sitwazzjoni fejn l-Unjoni Ewropea hija impenjata li tagħmel il-joint patrol, fejn l-Unjoni Ewropea bdiet tiddiskuti l-Artiklu 13 tal-Ftehim ta’ Cotonou mal-pajjiżi ta’ oriġini u l-Unjoni Ewropea hija committed li tagħmel konferenza fi Tripli fuq il-migration u development biex jindirizzaw ir-rotot kollha flimkien u, skond id-dikjarazzjoni ta’ Rabat, din il-konferenza trid issir jekk jista’ jkun sa l-aħħar ta’ l-2006.  Barra minn hekk Malta offriet li jekk ikun hemm bżonn il-laqgħa preparatorja ssir f’Malta.   Mela issa qegħdin f’sitwazzjoni fejn din il-problema qed tiġi ndirizzata ħafna iktar minn qatt qabel.  

Sur President, jien mhux qed ngħid li sibna soluzzjoni għal kollox.  Mhux qed ngħid li għaliex għamilna l-pożizzjoni tagħna ċara fil-Marokk, għaliex tkellimna fil-GAERC, għaliex tkellimna fil-Justice and Home Affairs Council u għaliex se tittieħed azzjoni minn Frontex allura se nsibu s-soluzzjonijiet kollha għal din il-problema.  Din hija problema kbira li qed tiffaċċja d-dinja kollha u fil-fatt din se tiġi diskussa wkoll f’Settembru mill-Ġnus Magħquda fil-high level meeting fuq il-migrazzjoni li se jattendi għalih id-Deputat Prim Ministru u Ministru tal-Ġustizzja u l-Intern.
Nixtieq ngħid ukoll li fil-Kunsill tal-Foreign Affairs Ministers, il-Ministru għall-Affarijiet Barranin ta’ Spanja, Miguel Moratinos, ma tkellimx biss fuq din il-problema kbira li Spanja għandha fil-Canary Islands imma tkellem ukoll b’appoġġ kbir għall-pożizzjoni li ħadt jien fil-Kunsill tal-Ministri u semma’ wkoll li fuq din il-problema qegħdin naħdmu flimkien.  Sussegwentement, l-istorja tat-trawler Spanjol li salva 51 persuna mill-ibħra tas-search and rescue Libjan uriet kif fil-fatt jista’ jkun hemm kollaborazzjoni għallinqas min-naħa Ewropea.  Jien naħseb li f’din l-okkażżjoni d-dinja kollha, speċjalment l-Ewropa, fehmet kif Malta assolutament ma kienetx lesta li taċċetta nies miġbura mis-search and rescue area li ma kienx tagħha u fehmet l-istand li Malta ħadet fuq din il-problema daqshekk kbira.  Sur President, nixtieq nagħlaq billi ngħid li biex instabet soluzzjoni għal dan il-każ jiena ħdimt tajjeb ħafna mal-Ministru għall-Affarijiet Barranin Spanjol.  Tajjeb li on record ngħid ukoll li l-pożizzjoni ta’ Malta kienet li jekk xi ħadd għandu bżonn assistenza umanitarja aħna se nagħtuhielu u fil-fatt aħna kellna nieħdu lil omm, lil bintha u lill-persuna li kienet tqila l-isptar bil-helicopter biex neżaminawhom għax aħna nqisu li l-aspett umanitarju huwa importanti.  Aħna ma ridna nipperikolaw il-ħajja ta’ ħadd, pero’ mill-banda l-oħra ma stajniex naċċettaw li min inġabar minn search and rescue area li m’hijiex tagħna jidħol fit-territorju tagħna u kien għalhekk li żammejna lid-dgħajsa ‘il bogħod mit-territorju tagħna.  It-trawler żammejnih ‘il bogħod mit-territorju tagħna anke meta llandjaw l-ajruplani Spanjoli u daħħalnih biss meta kien ċar li l-persuni li kien hemm fuq dak it-trawler kienu se jitqassmu bejn Spanja, Andorra, l-Italja  u Malta, fejn Malta ħadet l-inqas numru.  Sur President, jien nixtieq li we put on records ta’ dan il-kumitat l-apprezzament tiegħi u tal-gvern għall-fatt li sibna pajjiżi oħrajn li tawna l-appoġġ tagħhom f’din is-sitwazzjoni.  Jien naħseb li f’dan il-każ sibna soluzzjoni, biex ngħid hekk, Ewropea li tista’ sservi ta’ eżempju għall-futur.

THE CHAIRMAN:  Grazzi Ministru ta’ dik il-ħarsa eżawrijenti fuq dawn iż-żewġ laqgħat u għan-nom tal-kumitat jien nixtieq nifraħlek u nikkongratulak għall-ħidma sfiqa li qed tagħmel.  Kif għedt inti, għal min kien ħaseb li Malta mhux se tkun vuċi li tinstema’ madwar il-mejda tal-kunsill tal-ministri, din is-saga serviet biex turi kemm Malta fil-fatt qiegħda ssemma’ leħenha u kemm meta Malta ssemmi ċerti affarijiet pajjiżi oħrajn follow suit.   
Jiena xtaqt nagħmillek xi domandi fil-qosor sabiex imbagħad nagħti l-kelma lill-Onor. Gavin Gulia.  Xtaqt nistaqsik dwar il-feedback Libjan dwar iż-żamma ta’ konferenza ġewwa Tripli fejn se jkunu mistiedna l-pajjiżi ta’ oriġini, ta’ transitu u ta’ destinazzjoni?  Inti għedt li jekk ma jinqala’ xejn din il-konferenza tinżamm għall-aħħar tas-sena.  Tista’ forsi tgħid b’mod iktar approssimattiv meta hemm il-ħsieb li din titlaqa’?  

Fuq il-joint patrols, kemm huwa possibbli li tgħid bejn wieħed u ieħor meta se jibdew isiru l-joint patrols?  Biex dak li qed jismagħna jifhimna, meta ngħidu joint patrols nifhmu n-naval vessels ta’ diversi pajjiżi li se jagħmlu monitoring fuq il-baħar.  Pero, fil-mument li tkun riesqa lejhom dgħajsa mimlija b’immigranti llegali dawn x’se jagħmlu b’mod prattiku u effettiv?  How do they go about it, d-dgħajsa se tintbagħat lura minn fejn tkun ġiet?  U jekk, għall-grazzja ta’ l-argument, dawn jirrifjutaw li jmorru lura, x’se jiġri?  

Fil-każ tal-lanċa tas-sajd Spanjola, taqbilx li dan kien a blessing in disguise għaliex b’hekk stajna nuru b’mod prattiku u effettiv, anke permezz tal-media internazzjonali, fosthom il-BBC, il-plight tagħha quddiem din il-problema massiċċa!  

Dawk kienu l-punti li xtaqt nagħmel.  Issa se ngħaddi l-kelma lill-Onor. Gavin Gulia.

ONOR. GAVIN GULIA:  L-ewwel xtaqt nagħmel il-punt politiku min-naħa ta’ l-Oppożizzjoni fir-rigward ta’ din il-problema u mbagħad nagħmel xi mistoqsijiet lill-Ministru. 
Jien naħseb li dan il-Kumitat jaqbel li l-pożizzjoni ta’ l-Oppożizzjoni f’dan ir-rigward dejjem kienet waħda ta’ sostenn lill-Gvern u dan għaliex din hija problema li ċertament ma ħoloqhiex il-Gvern.  Din hija problema li qiegħda tolqot diversi pajjiżi speċjalment lilna fiċ-ċirkostanzi partikolari ta’ pajjiżna, fosthom, id-densita’ tal-popolazzjoni u ċ-ċokon ta’ pajjiżna.  L-influssi insostenibbli u inkontrollabbi ta’ immigranti llegali jolqtu lil pajjiżna b’mod aktar qawwi milli jolqtu lil pajjiżi akbar fil-kontinent Ewropew.

Aħna naqblu dwar x’għandna nagħmlu f’pajjiżna, fosthom, il-ħolqien ta’ detension services unit u t-twaqqif ta’ aktar ċentri miftuħin għal dawk li jingħataw kenn jew li jingħataw l-istatus umanitarju.  Pero’ dawn huma short-term solutions għax finalment is-soluzzjoni aħħarija hija possibbli biss mill-perspettiva internazzjonali, jiġifieri, kif aċċenna l-Ministru, bil-koperazzjoni tal-pajjiż ta’ oriġini, ta’ transitu u ta’ destinazzjoni.

Nixtieq intenni l-apprezzament tiegħi għax-xogħol li qed jagħmel il-Ministru sabiex nirrafforzaw leħenna fl-istrutturi ta’ l-Unjoni Ewropea kif ukoll ma’ dawk il-pajjiżi li huma, forsi l-kelma li se nuża hawnhekk m’hijiex l-aktar waħda adatta, responsabbli għall-emigrazzjoni minn pajjiżhom ta’ nies għal raġunijiet politiċi jew għax huma persegwitati jew minħabba raġunijiet ekonomiċi.  Għalkemm aħna ngħidu li r-rata ta’ aċċettazzjoni ta’ applikazzjonijiet għall-istatus ta’ refuġjat jew għall-istatus umanitarju hija waħda għolja, xi 53%, irridu ngħidu wkoll li 47% huwa persentaġġ għoli għal dawk l-applikazzjonijiet li jiġu riġettati għall-fatt li jkunu immigranti ekonomiċi u li allura ma jsibux protezzjoni taħt il-konvenzjoni tal-Ġnus Magħquda dwar l-istatus ta’ refuġjat.

Wara li għamilt dan il-punt politiku u peress li ma xtaqtx nagħmel intervent maratona se ngħaddi biex nagħmel xi mistoqsijiet.  Intenni l-apprezzament tiegħi għall-isforz tal-Gvern sabiex fid-dikjarazzjoni ta’ Rabat deffes dik il-parti li naturalment tikkonċerna l-problema ta’ l-immigrazzjoni pan-Afrikana biex din ma tibqax limitata għall-pajjiżi ta’ l-Afrika tal-Punent.  Jekk huwa possibbli, jista’ l-Ministru jgħid x’jaħseb li se jottjeni mill-konferenza ta’ Tripli u għalfejn qed tingħata din l-importanza għall-fatt li se ssir fi Tripli, fil-Libja?  Jiena naf għalfejn dan huwa importanti, pero’ naħseb li l-Kumitat u l-Kamra għandhom ikunu nfurmati.

Rigward l-Unjoni Ewropea, għoġobni ħafna l-istand li qed jieħu l-Ministru.  Jiena għedt li dan kien about time, pero’ l-importanti huwa li l-istand saret.  Konna nieħdu aktar pjaċir kieku din l-istand saret xi sena jew sentejn ilu, imma l-importanti li saret.  Almenu awareness tal-problema fl-Unjoni Ewropea hemm imma ma nistax ngħid l-istess dwar azzjoni min-naħa ta’ l-Unjoni Ewropea.   Pero’ l-Ministru kien on record li qal - u jien ridt li jibda joħroġ dan il-lingwaġġ minn Malta fil-konfront ta’ l-Unjoni Ewropea - li l-Unjoni Ewropea qed titratta lil Malta bħala small country, small problems.  Personalment jien sibt diffikulta’ biex nirrikonċilja dik l-għaġġla li biha l-Unjoni Ewropea aġixxiet fil-konfront ta’ Spanja mal-letarġija apparenti, ħalli ngħid hekk, fil-konfront ta’ Malta. Il-Ministru għadu ta’ l-opinjoni li aħna qed niġu mogħtija trattament diskriminatorju mill-Unjoni Ewropea?

Rigward il-joint patrols, jista’ l-Ministru jgħid jekk fil-fatt dawn ġewx imwettqa f’dik iż-żona tar-rotta Spanjola għax jidhirli li meta l-Ministru ġustament semma’ dan il-punt il-Kummissarju Frattini u/jew il-Frontex kienu ċaħduha?  Jista’ l-Ministru jgħidilna jekk Frontex jew xi ħadd ieħor hux qed jipprova ma jagħtiniex raġun fejn fil-fatt għandna raġun?  Jiena naf li joint patrols isiru mal-pajjiż minn fejn ikunu qegħdin jitilqu l-immigranti jew fejn il-perċezzjoni tkun li qegħdin jitilqu minn dak il-pajjiż partikolari.  Hawnhekk jien nallaċċja mal-mistoqsija li għamel l-Onor. Jason Azzopardi meta staqsa x’se jsir fil-prattika? Jekk il-pajjiż minn fejn qegħdin jitilqu l-immigranti se jkunu qegħdin jaħdmu mal-pajjiżi ta’ l-Unjoni Ewropea, jiġifieri mal-Frontex, allura wieħed jista’ jifhem kif dawn in-nies jistgħu jintbagħtu lura.  Pero’ fil-każ ta’ Malta ma jidhirlix li hemm il-koperazzjoni kompleta u nkondizzjonata tal-Libja.  Għalkemm jiena nemmen li l-joint patrols xorta waħda jistgħu jsiru, anke waħedna, jaħsibx il-Ministru li jkun aħjar jekk ikun hemm il-parteċipazzjoni tal-Libja?  Fin-nuqqas tal-parteċipazzjoni tal-Libja, jaħsibx il-Ministru li l-joint patrols fuq ir-rotta Maltija jistgħu jkunu inqas effettivi jew effikaċi minn dawk li saru fuq ir-rotta Spanjola?
Il-Ministru semma’ li qed ikollna immigrazzjoni min-naħa tal-Lvant li hija pjuttost politika, imma hemm ukoll element ta’ refuġjati ekonomiċi.   Minkejja li l-iskuża li s-soltu tiġi mil-Libja hi li għandha kosta twila ħafna li diffiċilment tista’ tissorveljaha, fil-fatt id-departure points mill-kosta Libjana m’humiex imferrxa mal-kosta kollha imma huma minn xi port jew tnejn.  Allura x’inhi din id-diffikulta’ sabiex wieħed jirrispondi għall-kriminalita’ organizzata jekk huwa magħruf jew hemm suspett raġjonevoli li l-immigranti irregolari qegħdin jitilqu mill-istess port jew tnejn?

L-aħħar iżda mhux l-inqas, xtaqt nistaqsi x’inhi l-pożizzjoni tat-Taljani?  Meta wieħed jikkunsidra li t-Taljani suppost għandhom l-istess problema ta’ Malta, anke minħabba Lampedusa, jiena ma jidhirlix li din l-awareness li issa hemm fl-Unjoni Ewropea hija dovuta għal xi pressjoni li saret mill-Italja.  Jista’ jkun li jien qed niżbalja imma jien naħseb li din l-awareness nħolqot l-iktar għax aħna bdejna nsabbtu saqajna.  Għaliex il-problema ta’ l-immigrazzjoni llegali fuq ir-rotta taċ-Ċentru tal-Mediterran qed tinħass inqas mit-Taljani milli qed tinħass mill-Maltin?

THE CHAIRMAN:  Grazzi.  Il-Ministru.

ONOR. MICHAEL FRENDO:  Il-mistoqsijiet kollha huma a tall order imma naturalment se nipprova nirrispondihom kollha.
Ejjew nibdew minn where do we go from here, jiġifieri, kollox sew kien hemm il-Laqgħa ta’ Rabat, kien hemm il-laqgħa tal-Ministri għall-Affarijiet Barranin fis-17 ta’ Lulju, kien hemm il-laqgħa tal-Ministri tal-Ġustizzja u l-Intern fl-24 ta’ Lulju, kien hemm dikjarazzjonijiet tal-Kummissarju Frattini li l-Frontex qed taħdem fuq il-joint patrolling għall-Canary Islands u għal Malta, imma where do we go from here u għalfejn għandna nħarsu lejn il-Libja u lejn il-konferenza ta’ Tripli.
Mill-aspett politiku we go from here għal-laqgħa tal-Libja għax, fil-fehma tiegħi, din hija okkażżjoni fejn l-ewwelnett timpenja lill-Unjoni Afrikana - il-Marokk m’huwiex membru ta’ l-Unjoni Afrikana - u allura l-laqgħa tal-Libja hija mhux biss laqgħa bejn l-Afrika u l-Ewropa imma hija laqgħa fejn għandek l-impenn ta’ l-Unjoni Ewropea ma’ l-Unjoni Afrikana.  Mela hawnhekk għandna aspett multi laterali li ma kienx jeżisti, biex ngħidu hekk, fil-laqgħa tal-Marokk.  Il-laqgħa tal-Libja m’hijiex laqgħa settorjali u allura hija fidili għal dak li għedna fin-nonpaper tal-Five plus Five peress li se tindirizza r-rotot kollha flimkien u lill-pajjiżi ta’ oriġini, ta’ transitu u ta’ destinazzjoni.  Dan huwa ħafna iktar viċin tal-kunċett li rridu aħna u li jidhru li qed jappoġġjaw it-Taljani.   
Għaliex fi Tripli?  Għax Tripli hija fil-qalba tar-rotta taċ-Ċentru tal-Mediterran u għax il-Libja wkoll għandha problema ta’ immigrazzjoni llegali bħala pajjiż ta’ transitu u kultant anke bħala pajjiż ta’ destinazzjoni.  Barra minn hekk kellna okkażżjonijiet li meta jsiru l-aċċertazzjonijiet wieħed isib li immigrant illegali li jiġi hawn Malta mil-Libja fil-fatt ikun ilu xi 10 snin jaħdem fil-Libja u mbagħad xi ħadd jgħidlu li għal ċertu somma ta’ flus jieħdu lejn l-Ewropa.   Dan ifisser li l-Libja għandha problema kemm bħala pajjiż ta’ transitu kif ukoll bħala pajjiż ta’ destinazzjoni.   Għal Malta l-Libja mhux meqjus bħala pajjiż ta’ oriġini għax aħna m’għandniex problema b’Libjani li jiġu hawn Malta bħala immigranti llegali.  Bħalma m’għandniex problema b’Tuneżini li jiġu f’Malta bħala immigranti llegali.  Żewġ pajjiżi li ġieli kellna immigranti llegali ta’ oriġini min-North Africa huma l-Eġittu u l-Marokk.  L-Eġittu jieħu lura immedjatament lin-nies li huma ta’ l-oriġini Eġizzjana u jien kemm-il darba ktibt fil-gazzetta u anke rringrazzjajt lill-Ambaxxatur personalment u anke lill-Ministru ta’ l-Affarijiet Barranin għall-kollaborazzjoni tagħhom.   L-istess ħaġa fil-każ tal-Marokk.  Il-Marokk, għalkemm huwa aktar ‘il bogħod minna u hemmhekk m’għandniex ambaxxata, nikkollaboraw anke fil-Five plus Five.  Fil-fatt illum stess kont f’kuntatt ma’ l-awtoritajiet tal-Marokk biex inkunu nistgħu nagħmlu ripatrijazzjoni ta’ Marokkini li jinsabu hawn Malta u fil-fatt aħna sibna appoġġ u kollaborazzjoni sħiħa mill-Marokk.  Infakkar li fil-każ ta’ dawk id-dgħajjes b’200 persuna fuqhom aħna bgħatna l-Eġizzjani kollha lura u qegħdin f’kollaborazzjoni kontinwa biex malajr kemm jista’ jkun nibagħtu l-Marokkini wkoll.  

Fil-verita’, fil-każ ta’ Malta fin-North Africa m’hemmx pajjiżi ta’ oriġini ta’ immigrazzjoni llegali.  Il-pajjiżi tan-North Africa, speċjalment il-Libja, huma pajjiżi ta’ transitu għalina u allura huwa importanti li nimpenjaw lil-Libja.  Barra minn hekk il-Libja wkoll għandha bżonn l-għajnuna.  Jien hawnhekk naqbel ma’ l-Onor. Membru meta qal li jidher li l-immigranti llegali ġejjin minn żewġ portijiet, wieħed li qiegħed fil-punent tal-Libja u allura jiġi in direct line magħna u ma’ Lampedusa u l-port l-ieħor jinsab ħdejh imma huwa iżgħar.  Il-problema tal-Libja tinsab l-iktar mal-fruntieri tagħha fis-south li huma fruntieri miftuħin u fid-deżert.  Hemmhekk il-Libja għandha bżonn l-għajnuna u fil-fatt diġa’ qed jittieħdu x’inizjattivi ma’ l-Unjoni Ewropea.  Aħna nħossu li l-Libja hija player importanti ħafna f’din il-materja filwaqt li nifhmu li l-Libja għandha l-problemi tagħha.  Irrid ngħid ukoll li fil-Marokk ħdimna veru pinna u kkollaborajna biex fl-aħħar mill-aħħar kulħadd jaċċetta d-dikjarazzjoni tal-laqgħa tal-Marokk.   
Nispera li l-laqgħa ta’ Tripli ssir din is-sena pero’ din m’hijiex xi ħaġa li tiddependi minna imma tiddependi mill-awtoritajiet Libjani u anke mill-pajjiżi l-oħrajn.  Pero’ jekk ma ssirx sa Diċembru ta’ din is-sena jiena nippretendi li l-laqgħa ssir fl-ewwel ġimgħat  tas-sena d-dieħla.  L-impenn huwa li l-laqgħa ssir din is-sena tant li d-data tniżżlet fid-dikjarazzjoni tal-laqgħa tal-Marokk biex turi li dan il-proċess se jkompli.

X’inhi l-attitudni tal-Libja?  Il-Libja qed tgħid li għandha problema kbira u, fil-fehma tiegħi, qed tħoss li fuq din il-problema trid tingrana mal-komunita’ internazzjoni għax kieku ma kinetx tkun lesta li tospita din il-konferenza.  Għalina huwa importanti ħafna li l-Libja trid tingrana mal-komunita’ internazzjonali għax il-Libja huwa pajjiż viċin tagħna u l-politika taż-żewġ partiti dejjem kienet politika ta’ ħbiberija kbira bħalma hija fil-każ tar-relazzjoni tagħna mat-Tuneżija u ma’ l-Eġittu. 

Naturalment aħna nixtiequ li l-Libja tgħinna wkoll billi tieħu r-ripatriju ta’ ċittadini terzi. Aħna ppruvajna u għadna qed nippruvaw nagħmlu ftehim mal-Libja minn dan il-lat u nixtiequ li l-Libja tagħtina aktar widen minħabba l-problema kbira li għandna.   Kieku l-Libja tagħti dan it-tip ta’ appoġġ lil Malta tkun ta’ għajnuna kbira għalina.   To be fair, il-Libjani qed jirrappurtaw regolarment li qegħdin iwaqqfu numru ta’ immigranti llegali milli jitilqu mill-pajjiż.  Il-Ministeru għall-Affarijiet Barranin isegwi n-notizjarji tal-pajjiżi Għarab permezz ta’ Osservatorju tad-Dinja Għarbija li jiena waqqaft fil-Ministeru u li fih poġġejt persuni li jifhmu bl-Għarbi.   Dawn qegħdin jagħtuna informazzjoni regolari mhux biss tat-tip li wieħed isib fuq l-internet jew li toħroġ min-news agencies internazzjonali imma li toħroġ direttament mir-radio stations bil-lingwa Għarbija.   Naturalment, dan m’huwiex biżżejjed għax xorta għadhom qed jiġu l-immigranti llegali u allura rridu nimpenjaw lill-komunita’ internazzjonali biex tgħin lilna, lil-Libja u lill-pajjiżi kollha li qegħdin fuq dawn ir-rotot biex niġġieldu l-kriminalita’ internazzjonali.  Għalhekk nixtiequ li ssir din il-konferenza u li ssir malajr kemm jista’ jkun.

Għar-rigward tat-Taljani, jiena naħseb li t-Taljani jħossu din il-problema pero’ l-Italja m’hijiex Malta!  Malta fejn tista’ tieħu l-immigranti llegali li jkollha!  Jekk l-Italja għandha problema f’Lampedusa tista’ titrasferixxi wħud minnhom għal Sqallija jew x’imkien ieħor.  Imma f’Malta m’hawnx fejn tiċċaqlaq!  Minkejja li għandhom problema kbira, it-Taljani m’għandhomx dik il-pressjoni enormi li għandna aħna.  Malta hija gżira u allura darba tasal Malta, that’s it!  Pero’ rrid ngħid li aħna dejjem sibna appoġġ mill-Italja fuq l-interventi tagħna dwar l-immigrazzjoni llegali.  Meta jiena tkellimt għall-ewwel darba f’Settembru tas-sena li għaddiet fil-laqgħa tal-Ministri għall-Affarijiet Barranin fejn għamilt it-talba lill-Presidenza Ingliża jien kont diġa’ kellimt lill-Gianfranco Fini, Ministru għall-Affarijiet Barranin ta’ dak iż-żmien,  li min-naħa tiegħu qalli li għandi l-appoġġ sħiħ tiegħu u fil-fatt f’dik il-laqgħa Roberto Antognoni, Deputy Foreign Minister ta’ dak iż-żmien, kien ta l-appoġġ sħiħ tiegħu għall-pożizzjoni ta’ Malta.

Issa ħalli niġu għall-kwestjoni tal-joint patrols.  M’hemm dubju ta’ xejn li l-aħjar sitwazzjoni hija meta għall-joint patrols ikollok il-kollaborazzjoni sħiħa tal-pajjiż ta’ transitu wkoll.  Din hija s-sitwazzjoni li għandha Spanja mal-Marokk.  Sitwazzjoni bħal dik hija ħafna iktar feliċi minn meta ma jkollokx dik ill-kollaborazzjoni jew minn meta ma tkunx taf hux se jkollok dik il-kollaborazzjoni.  Bla dubju ta’ xejn, dik hija waħda mir-raġunijiet li l-patrolling li qed isir bejn Spanja, l-Canary Islands u l-Marokk hu fi stadju avvanzat.  Hemmhekk il-pajjiż ta’ transitu jieħdu sehem fil-joint patrolling.  Ma nistax ngħid li bħalissa din hija l-pożizzjoni fir-rigward tal-patrolling fil-Mediterran Ċentrali.  Is-sitwazzjoni preżenti fil-Mediterran Ċentrali  hija li l-Unjoni Ewropea ddeċidiet li tagħmel il-joint patrolling biex tappoġġja lil Malta u lill-Italja. Kif stqarr il-bieraħ il-President tal-Kunsill tal-Ministri Taljan, Romano Prodi, fil-press conference li ta wara laqgħa li kellu mal-Prim Ministru u li għaliha kont preżenti anke jien, l-Italja hija mpenjata li tipparteċipa.  Il-Frontex għadha għaddejja bil-preparazzjoni f’dan ir-rigward u fil-fatt nafu li tkellmet ma’ pajjiż ieħor ta’ l-Unjoni Ewropea biex jipparteċipa.  Barra minn hekk għaddejjin ukoll il-preparamenti tekniċi fir-rigward tal-mistoqsijiet li għamel il-President ta’ dan il-Kumitat, jiġifieri, dwar b’liema mezzi se topera?  X’tagħmel meta ssib dgħajsa bl-immigranti llegali?  F’liema parti tal-baħar se topera?  Kemm trid tkun kbira l-patrol boat u jekk frejgata kbira tistax tmur viċin dgħajsa żgħira peress li tista’ taqlibha?  Dawn huma punti prattiċi li qed jiġu diskussi fuq livell tekniku u allura nkun nista’ nagħti risposta għalihom meta jiġi konkluż l-eżerċizzju tekniku.

Aħna qegħdin ngħidu li hemm bżonn ta’ deterrent fiċ-Ċentru tal-Mediterran aktar u aktar issa li se jkun hemm il-patrolling fuq in-naħa tal-Canary Islands għax ma nistgħux nagħtu l-messaġġ li filwaqt li hemm rotta magħluqa hemm ir-rotta l-oħra miftuħa.  Meta titkellem ma’ l-awtoritajiet tal-Marokk, kif għamilt jien fil-laqgħa ta’ Rabat u kif nagħmel kontinwament ma’ diversi awtoritajiet oħra biex inżomm ruħi aġġornat, jgħidulek bl-iktar mod ċar li hekk kif huma waqqfu r-rotta mill-art għal Souta u Melilla l-organizzazzjonijiet internazzjonali kriminali mill-ewwel daru għar-rotta tal-baħar.  Dawn għadhom jinnotaw li meta jirnexxielhom iwaqqfu r-rotta tal-baħar terġa’ tibda r-rotta ta’ l-art.

 ONOR. GAVIN GULIA:  Jekk tippermettili ninterrompik ftit biex ngħid li fuq din għandek raġun għax sakemm il-konċentrazzjoni ta’ l-immigrazzjoni kienet fuq in-naħa ta’ Spanja l-istaġun ta’ l-immigrazzjoni rregolari lejn Malta donnu dam naqra ma beda mentri mindu ħadu prekawzjonijiet fuq dik in-naħa reġgħu bdew jiġu fuq in-naħa tagħna.

ONOR. MICHAEL FRENDO:  Jiena wkoll għamilt din l-osservazzjoni.  Fil-fatt ma naħsibx li Frontex kellhom raġun għar-rigward ta’ dak li għedt jien.  Jiena għedt li issa li ġiet launched l-operazzjoni tal-Canary Islands se jkun hemm aktar konċentrazzjoni fuq ir-rotta tal-Mediterran Ċentrali.  Tal-Frontex qalu minn fejn ġibtha din li aħna bdejna l-operazzjoni fil-Canary Islands meta aħna għadna ma bdejna xejn fil-Canary Islands, jiġifieri għad m’hemm xejn operattiv.  Fill-fatt meta jiena għedt launched u din tfisser li l-operazzjoni ġiet imnedija, jien irrepetejt il-kliem tal-Kummissarju Frattini meta qal li l-operazzjoni ġiet launched.  Launched ma jfissirx li kienu operattivi f’dik l-area imma li l-preparazzjoni hija ħafna iktar avvanzata minn tagħna u dan għaliex bdew jaħdmu fuqha qabel ma bdew jaħdmu fuq tagħna.  Anzi jiena ngħid li huma bdew jaħdmu fuq tagħna tant kemm għamilna pressjoni aħna.   Fil-fehma tiegħi, ikun diżastruż jekk ikun hemm l-operazzjonijiet fir-rotot tal-punent u ma jkunx hemm xamma li għaddejjin il-preparamenti biex isiru operazzjonijiet fuq ir-rotot tal-Mediterran Ċentrali wkoll.  Jekk ikun hemm xamma li m’hu se jsir xejn fil-Mediterran Ċentrali allura jkollna ħafna iktar diffikultajiet għax min qed jaqla’ bejn $1,000 u $3,000 fuq kull persuna se jaqleb minn rotta għall-oħra bin-networks li għandhom. 

Dan l-aħħar rajna mappa tar-Reuters li turi d-diversi rotot mill-Afrika.  Hemm rotot li mill-West Africa jibagħtuk għaċ-Ċentru ta’ l-Afrika u miċ-Ċentru ta’ l-Afrika jibagħtuk għal-Libja u mbagħad għaċ-Ċentru tal-Mediterran.  Kollha inter-linked! Għalhekk ridna li fid-Dikjarazzjoni tal-Marokk nagħmluha bl-iktar mod ċar li aħna rridu li l-azzjoni tkun tkopri kollox, inkluża l-area tagħna.  Aħna napprezzaw il-fatt li issa anke l-operazzjoni tagħna qed tiġi launched mill-Frontex u din qalha bl-iktar mod ċar il-Kummissarju Frattini fl-24 ta’ Lulju.  Fil-fatt kien hemm heading tajjeb ħafna ta’ gazzetta bl-Ingliż li qal li dak li ġie cleared irridu nkomplu naħdmu fuqu sakemm narawh jitwettaq fir-realta’.

Aħna meta se nkunu kuntenti!  Inkunu kuntenti meta naraw l-affarijiet on the ground u meta naraw li din qed ikollha l-effett mixtieq.   Il-joint patrols iridu jkunu ta’ deterrent u iktar ma jkollna kollaborazzjoni mill-ġar tagħna l-Libja aktar ikun hemm ċans ta’ suċċess.  Jiena naħseb li l-messaġġ lill-ġirien tagħna huwa li l-ewwelnett aħna rridu nikkollaboraw magħhom biex huma ma jibqgħux attraenti bħala pajjiż ta’ transitu.  L-esperjenza tgħallimna li meta fi żminijiet oħra l-Libanu u s-Sirja kkollaboraw ma’ Ċipru biex iwaqqfu l-immigrazzjoni llegali bil-baħar, ir-riżultat huwa li Ċipru llum prattikament ma jirċievi l-ebda immigrazzjoni llegali bil-baħar.  Bħalissa Ċipru qed jirċievi ħafna refuġjati tal-gwerra imma mhux immigranti llegali mill-baħar.  Dan għaliex il-mument li l-pajjiż ta’ transitu jagħlaq il-bibien ma jibqax pajjiż attraenti biex jgħaddu mingħandu.  Aħna nixtiequ nagħmluha ċara li aħna qed nippruvaw nindirizzaw din il-problema anke billi ngħinu lill-Libja.

Għar-rigward ta’ jekk dak li ġara fil-każ tat-trawler Spanjol kienx a blessing in disguise, jien kollox ġieni f’rasi biex niddeskrivi dak l-inċident ħlief a blessing in disguise.  Jien naħseb li kien biċċa nkwiet żejda għax is-search and rescue area lanqas biss kienet tagħna.  Aħna sibna li dawn in-nies kienu ġejjin fid-direzzjoni tagħna u morna biex inwaqqfuhom milli jidħlu fit-territorju tagħna.  Pero’ huwa veru li sfortunatament id-dinja saret taf permezz tal-media internazzjonali bil-problema ta’ Spanja mhux meta l-immigranti llegali kienu qegħdin jaqsmu għal Spanja imma meta nqala’ l-inċident ta’ Souta u Melilla fejn tilfu ħajjithom in-nies.  Dik hija r-realta’ tal-media internazzjonali.  Kienet dik l-istorja li highlighted il-problema li għandha Spanja.   L-inċident tat-trawler enfasizza l-problema li għandna aħna.   Qabel ma ġara dan l-inċident u indipendentement minn dan l-inċident, bħala Ministru għall-Affarijiet Barranin jiena kont diġa’ bdejt naħdem biex din il-materja ntellgħuha ‘l fuq fl-aġenda tal-media internazzjonali.  Fil-fatt meta konna l-Marokk kellna numru ta’ intervisti u laqgħat ma’ ġurnalisti ta’ stazzjonijiet tar-radio nazzjonali, fosthom dak Ġermaniż u darbtejn mar-Reuters, fejn Malta ssemmiet dwar x’għamlet waqt il-konferenza tal-Marokk.

Meta fis-17 ta’ Lulju kellna l-laqgħa tal-Ministri għall-Affarijiet Barranin, jien ktibt artiklu li semmejtu Malta Needs Help Now u bl-għajnuna tal-preżenza diplomatika tagħna f’diversi pajjiżi dan deher fi tlett ġurnali internazzjonali, jiġifieri fil-Frankfurter Allgemeine Zeitung tal-Ġermanja li ġabitu fil-back page bi prominenza, f’Le Figaro ta’ Franza fejn deher iktar tard u fl-International Herald Tribune li bidlu l-isem ta’ l-artiklu għal Small Country, Big Problem .  F’Malta dan l-artiklu deher fil-gazzetta The Times.  Kien importanti li ppubblikajna dan l-artiklu fil-ġurnata tal-laqgħa tal-Ministri għall-Affarijiet Barranin ta’ Brussels biex inkomplu nqajmu kuxjenza internazzjonali.  Little did I know, biex ngħidha bl-Ingliż, li din l-issue kienet se tkompli tikber fuq ix-xena internazzjonali permezz tal-każ tat-trawler Spanjol.  Fil-fehma tiegħi, irridu nkomplu nġibu din l-issue fil-gazzetti internazzjonali u anke fill-gazzetti lokali li jinfluwenzaw kemm lill-ministeri ta’ l-affarijiet barranin u anke lill-ministeri ta’ l-intern.  Barra minn hekk, il-gazzetti jinfluwenzaw ukoll lill-opinjoni pubblika fil-pajjiżi individwali ta’ l-Ewropa għax aħna rridu ninfluwenzaw l-opinjoni pubblika internazzjonali anke jekk dan huwa iktar diffiċli għal pajjiż żgħir bħal tagħna.  Min-naħa tagħna dan ix-xogħol qed isir fuq diversi livelli.

Sur President, jiena xtaqt ngħid ukoll kemm napprezza s-sostenn tal-forzi politiċi kollha rappreżentati f’dan il-parlament.  L-Oppożizzjoni semmiet diversi drabi s-sostenn tagħha.  Anke dan il-Kumitat, li huwa kompost minn membri tal-Gvern u ta’ l-Oppożizzjoni, għamel dik li ngħidulha diplomazija parlamentari meta delegazzjonijiet tiegħu marru barra minn Malta, fosthom il-Libja, u qajmu din il-kwestjoni.  Hawnhekk jien nixtieq nagħmel on record ir-ringrazzjament tiegħi għas-sostenn min-naħat kollha tal-Kamra u wkoll min-naħa ta’ dan il-Kumitat fuq din il-materja.

Naturalment fil-politika kultant niftiehmu u kultant ma niftiehmux.  L-Onor. Membru qal li jiena kultant inkejtu billi għedtlu better late than never jew xi ħaġa f’dak is-sens.  Jiena naħseb li fuq din bilfors kien hemm bżonn ta’ build-up għax ma kienx possibbli li mmorru nsabbtu saqajna fl-Unjoni Ewropea on day one.  Għamilna build-up u se nkomplu nsostnuha matul is-sena kollha.  F’Diċembru li għadda aħna rnexxielna nġibu dawk il-commitments u issa rridu naraw li dawn jiġu attwati.  Aħna qed nitolbu biss li dak li ftiehmna jiġi mwettaq.  Aħna se nkomplu naħdmu wkoll fuq il-livell bilaterali.  Dan huwa xogħol impenjattiv ħafna għal pajjiż żgħir bi problema kbira.  M’għandix dubju li jekk aħna nkomplu nsostnu l-efforts tagħna u nibqgħu magħqudin kif aħna magħqudin bħala forzi politiċi fil-pajjiż għandna nimxu ‘l quddiem.  Aħna rridu li filwaqt li nieħdu ħsieb l-aspett umanitarju, kif dejjem għamilna, nattakkaw lill-kriminalita’ organizzata internazzjonali.  Aħna rridu ngħidu bl-iktar mod ċar li Malta għandha problema kbira u li hi lesta terfa’ r-responsabbiltajiet tagħha pero’ ma tistax terfa’ r-responsabbiltajiet ta’ ħaddieħor.
  THE CHAIRMAN:  Ministru, grazzi ħafna ta’ dik il-preżentazzjoni.  Jiena ma nistax ma nirringrazzjax id-disponibilita’ tiegħek u s-sens qawwi ta’ involviment u ta’ koperazzjoni li inti u l-ministeru tiegħek dejjem urew ma’ dan il-Kumitat minkejja l-aġenda mpenjattiva li għandek.  Jien u sħabi taż-żewġ naħat tal-Kamra membri ta’ dan il-Kumitat napprezzaw ferm l-interess tiegħek u nassigurak li we make good use mill-informazzjoni li inti u l-ministeru tiegħek tgħaddulna fiż-żjarat tagħna barra mill-pajjiż.  Naħseb li din is-sinerġija ma tista’ tagħmel xejn ħlief ġid.

Jekk ma jinqala’ xejn din hija l-aħħar laqgħa tal-Kumitat qabel ir-recess tas-sajf u allura nixtieq nirringrazzja pubblikament lill-membri tal-Kumitat, lill-membri tal-media li rrapportaw dawn il-laqgħat u lill-istaff tagħna.   Din is-sena biss dan il-Kumitat iltaqa’ 22 darba, jiġifieri medja ta’ darba fil-ġimgħa, filwaqt li għamel skrutinju ta’ 170 dokument bħala pipeline acquis mill-Unjoni Ewropea.   Dan huwa l-iktar kumitat li qed jiltaqa’ fost il-kumitati permanenti tal-parlament.
Fis-7.28 p.m. il-Kumitat aġġorna għal data oħra.

